
崔亭伯集題辭

作者：張溥　明

本作品收錄於《崔亭伯集》和《欽定古今圖書集成/理學彙編/經籍典/第471卷》

版本信息

漢肅宗好崔亭伯文章，稱於竇憲有真龍之目，憲遂揖為上客。自古文人遭時遇主，未或

無因，而前趙良嬖人長卿狗監作合之始，不辭污泥。亭伯以四頌結知，天子躬親薦達，

貴臣曳履迎門，其榮重亦百世一時也。竇氏驕恣，屢獻規誡，忤意見疎，樂浪小邑，竟

長甘肥遯，披其文詞，十過杜欽之說王鳳矣。亭伯少與班、傅齊名，未遑仕進，時或譏

其玄靜，乃作達旨，以匹解嘲，立言之致，初若符節。及其終也，子雲抱恨於投閣，亭

伯成名於遼陰，文之為文，非言之難，行之難也。崔氏顯人，西漢代有崔發，諂事王莽，

官至司空，崔篆羞之，閉門榮陽，重自傷悼，而賦慰志，言及建新，其恥同於《氓》詩

之「垝垣復關」也。亭伯處士，年少箴刺貴戚，翻然高蹈，無忝先子，此之謂乎？何必

銘昆吾之鼎，勒景襄之鐘，然後名得意哉！

婁東張溥題

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

